REZIME RADA

Upravljanje rizikom i kriznim situacijama u tranzicionom modelu strateškog odlučivanja u rudnicima uglja u Bosni i Hercegovini, tema je ovog magistarskog rada. Rizik i krizne situacije, atributi su koji se sudbinski vežu za sam pojam rudarenja, jer je taj poziv istorijski povezan sa rizikom prilikom svakodnevnog obavljanja radnih operacija i funkcionisanja rudnika u cjelini. Govoriti  o "upravljanju rizikom" s toga je vrlo zahtjevna i kompleksna tema, koju je trebalo obraditi u djelatnosti koja je do sada odnijela mnoge živote, proizvela trajne invalide, prouzročila manje ili velike materijalne štete i druge negativne konsekvence koje su evidentirane.

U pripremi istraživanja neophodno je bilo izvršiti analizu raspoložive domaće i strane literature u oblasti strateškog upravljanja rizikom, rizika u proizvodnji uglja, teorije i prakse upravljanja rizicima u drugim oblastima nauke i tehnike. Takođe je izvršena analiza raspoloživih  iskustava u bližem okruženju, posebno u slovenačkim rudnicima i šire u svijetu sa usporedbom na prilike u bosansko-hercegovačkim rudnicima.

Za kompletnu analizu neophodno je bilo izvršiti detaljnu analizu teorijskih, pravnih i praktičnih okvira funkcionisanja rudnika uglja u poznatim modelima kriznih situacija, metodologiju odlučivanja, propisanu, običajnu i drugu praksu koja se provodi u rudniku koji je izabran kao ogledni primjer.

Analiziran je pravni, ekonomski i politički okvir rada rudnika u BiH kao i važeća zakonska regulativa i legislativa koja reguliše rad rudarskog sektora.

Konkretnom analizom manifestiranih rizika u istraživačkom radu, primjenjujući ustanovljene norme, izrađeni su modeli za upravljanje rizikom u kriznim sitacijama u konkretnom rudniku.

Važeća zakonska regulativa u BiH nije u suglasju sa primijenjenim ISO standardima, koji nemaju ustanovljene modele za upravljanje strateškim rizikom u rudarskoj djelatnosti. Zato treba nastojati da se primijenjeni modeli nađu što prije u oblasti koju je potrebno regulisati zakonskim aktima ili na neki drugi način uvesti u pravni okvir koji će biti obavezujući. Svjetska iskustva nakon uvođenja stateškog upravljanja rizikom i kriznim situacijama, ukazuju na poboljšanje općih sigurnosnih uvjeta i smanjenja incidentnih događaja sa štetnim posljedicama. 

U metodološkom pristupu tretiranja kriznih i hazardnih situacija u Rudniku Kakanj, korišteno je kombiniranje više metodologija i alata kako bi se otkrilo što više potencijalnih hazarda u funkcionisanju ukupnog sistema. U radu je istaknuto da je u uslovima koji vladaju, moguće i potrebno je pristupiti sistemskom upravljanju rizikom i hazardom u rudarstvu, bez obzira na nepostojanje ustanovljenih normi. Korišteno je i grafičko, šematsko i tabelarno modeliranje za bliže objašnjenje i razumijevanje predmetne oblasti.

Zbog svojih specifičnosti, kad je u pitanju ova djelatnost, otvaraju se mnoga pitanja koja traže odgovore. Ovaj rad ukazuje na važnost i nužnost primjene upravljanja rizicima kao naučne discipline, koja treba značajno da doprinese poboljšanju sigurnosti i čini sveobuhvatni dio zaštite na radu, ali koja i kritički uzima u obzir tehničku i ekonomsku opravdanost primijenjenih sigurnosnih mjera.

Obzirom na razvojne procese koji slijede u sektoru rudarstva, neophodna je primjena ustanovljenih ali i novih pristupa u tretiranju sigurnosti koja nikada nije savršena. Moguća primjena raznih iterativnih metoda omogućuje da se ova problematika učini prihvatljivom i tolerantnom i na vrijeme preduprijede sve evidentirane i prikrivene opasnosti koje vrebaju u tamnim dubinama zemljine utrobe.

